
Toda creación é froito das circunstancias socio-políticas,
culturais e persoais en que o autor desenvolve a súa obra. No caso
de Manuel Curros Enríquez tales condicionantes son ben eviden-
tes, e así os contempla a crítica literaria que se ten ocupado da obra
do autor de Aires da miña terra.

A visión poliédrica do mundo currosiano váisenos ofrecen-
do neste I Congreso Internacional que estamos a celebrar na súa
vila natal; e ben seguros somos que dende hoxe Curros vai ser máis
rico e máis plural, en definitiva, máis de todos. Pero isto non quere
dicir que a obra de Curros Enríquez vaia quedar fixada, definitiva-
mente, na imaxe interpretativa que se propón neste Congreso.
Como toda obra significativa, polo menos unha parte da produc-
ción de Curros encerra un enigma que lle vai permitir ao lector
seguir dialogando con ela e facendo que o imaxinario do río da cre-
ación continúe a propiciar claves interpretativas outras, que non
por iso desprazan ás que aquí se propoñen. 

Que Curros é fundamentalmente un poeta cívico é algo
que ninguén se atreveu a discutir, xa que sería faltar á realidade
poetizada polo autor de O Divino Sainete. Mais o certo é que esta
súa dimensión ten acantoadas outras directrices poéticas, que
sendo menos constantes no conxunto da súa creación non por iso
debemos deixar á marxe; é máis, cremos que na súa poesía lírica
podemos atopar algúns dos grandes poemas da literatura galega e,
por suposto, dos máis inspirados e suxestivos de Curros.

Certamente, a poesía comprometida, a poesía costumista e
a satírica configuran o perfil máis coñecido do celanovés. Nós ímo-
nos ocupar da intimista e elexíaca, non tan abondosa pero cremos
que ben significativa.

A POESÍA INTIMISTA E ELEXÍACA

A concepción que tiña Curros Enríquez  acerca do poeta e
as súas preocupacións sociais, que abrollan mesmo na poesía cos-
tumista, impedían que callase nel un lirismo intimista semellante
ao que Rosalía de Castro reflectira en moitos dos seus poemas,
especialmente en Follas Novas.

Non obstante, á marxe das circunstancias sociais do
momento, hai mostras significativas na obra poética de Curros que
entroncan coas grandes expresións da lírica universal.

Curros Enríquez concibía o canto subxectivo como unha
manifestación egoísta; xa que logo, contrario á súa visión social da
poesía. Non obstante, e pese á condena explícita que fai da lírica
romántica e confesional, hai momentos en que expresa as súas
emocións máis íntimas e menos comunitarias. Así ocorre con tres
composicións que se moven no ámbito da temática familiar: “Ben
chegado”, poema onde se celebra o nacemento do seu primoxéni-
to, e as elexías “¡Ai!”, que expresa a súa fonda dor pola morte dun
seu fillo, concluíndo estoicamente:

Volvoreta d’aliñas douradas
Que te pousas no berze valeiro,
Pois por él me pergúntas, xa sabes

Qué foy d’o meu neno.

e “N’a morte de miña nay”, o máis longo poema intimista de
Curros, onde atopamos un estremecido remate, de sentida ausen-
cia presente:

Malenconía, Musa d’os doentes,
D’o meu esprito noiva feiticeira,
¡Déixame qu’oxe n’o teu cólo dorma

Sono de pedra!

Mais hai outros poemas de Curros que, afastados da temá-
tica familiar, permiten enxergar unha desesperanza e unha angus-

tia de dimensión relixiosa-metafísica tan fonda como a que pode-
mos atopar na obra de Rosalía de Castro, aínda que non ten a insis-
tencia que palpita na poesía desta.

Así, un fío conductor atravesa o poema “Tempro deser-
to”, composición intimista e confesional, que manifesta unha
vívida preocupación relixiosa, nunha liña existencialista da
vivencia angustiosa da fe. Poema este que non está lonxe de cer-
tas propostas poéticas e formais que tamén achamos nas Rimas
de Gustavo Adolfo Bécquer e na liña máis intimista de Follas
Novas.

O poema “Sola”, onde podemos percibir ecos do “Sonet
pour Marie” de Pierre Ronsard, desenvolve unha elexía que canta
a soidade final dunha moza solicitada pola súa fermosura en vida
e morta en plena mocidade, o que serve para que o poeta reflexio-
ne liricamente sobre a fugacidade da vida e a procura dun sentido
último da morte:

Ay! Será a morte nada máis q’un sono?
Tras d’o outono d´a vida qué hay pra nos?
Colombo topa un mundo n’un outono...
¡Quén tan dichoso que topase á Dios!

E consideramos que se hai dous poemas de alcance uni-
versal na obra currosiana estes son os titulados “A Rosalía” e
“Nouturnio”. Homenaxe á cantora e celebración de si mesmo, no
primeiro caso, e no segundo visión dramática dun vello do que
percibimos a súa condición de desposuído da fortuna e do
tempo.

Vexamos un dos poemas máis logrados da literatura galega:

A ROSALÍA

I
D’o mar pol-a orela
Mireina pasar,



N-a frente unha estrela,
N-o bico un cantar.

E vin-a tan sola
N-a noite sin fin,
Qu’inda recei pol-a probe d’a tola
Eu, que non teño quen rece por min!

II
A Musa d’os pobos
Que vin pasar eu,
Comesta d’os lobos,
Comesta morreu...

Os hósos son d’ela
Que vades gardar.
¡Ai, d’os que levan n-a frente unha estrela!
¡Ai, d’os que levan no bico un cantar!

No libro Lecturas de nós1 ensáiase, por vez primeira, unha
interpretación deste subxugante poema, omnipresente nas antolo-
xías da literatura galega. De seguido, lemos un resumo desta:

Se reparamos con atención nos versos deste poema, pode-
mos interpretar que nos mostra veladamente unha visión onírica
do poeta, o cal contempla o vagar de Rosalía, lamenta a orfandade
radical da cantora –en consonancia coa que tamén padece o pro-
pio poeta– e, tras denunciar o fado aciago da autora de Cantares
gallegos, advirte a cantos coma ela presentan os “estigmas” da estre-
la e o cantar. Así, o eixo temático do poema presenta un carácter
socio-intimista, pois, aínda que parte da figura de Rosalía, axiña se
contamina cunha emulación do propio Curros e alcanza a cantos
están chamados a proseguir a mesma ruta.

O arranque do poema iníciase cun hipérbato, Do mar pola
orela / mireina pasar, recurso do que se vale Curros para mostrar
mediante a alteración sintáctica unha análoga alteración da concien-

cia, que se corresponde co paso do estado de vixilia ao transo oníri-
co ou visionario. Deste xeito, o poeta percibe a figura da poetisa
morta, nun espacio límite entre a terra e o mar (na orela), o que acu-
billa un simbolismo relacionado coa situación de tránsito cara ao
alén.

Ademais, a lectura intertextual cuns versos de En las orillas
del Sar que veremos máis adiante parece corroborar que a imaxe de
Rosalía percibida por Curros é a dunha somnámbula itinerante, de
forma que xa se traza aquí unha inicial correspondencia entre o
poeta e a figura evocada, na medida en que ambos parecen inmer-
sos nunha mesma sorte de transo onírico.

Esa figura feminina evocada é portadora duns sinais:

na frente unha estrela,
no bico un cantar.

A estrela funciona como símbolo de luz guiadora e de inte-
lixencia –asociado a frente–, ademais de constituír un símbolo uni-
versal de liberdade; é o sinal dos elixidos, dos bos e xenerosos, en
palabras de Pondal. O cantar, pola súa parte, representa a palabra
libre, a arte poética comunitaria e comprometida. A elisión dos
verbos acentúa a dependencia mutua dos substantivos de cada
verso (frente-estrela; bico-cantar), reforzando o ton enigmático pro-
pio do ámbito onírico.

Ese inicial clima misterioso adquire axiña tinturas som-
brías, nas que a angustia coexiste cunha certa amargura:

E vina tan sola
na noite sin fin 

É así como Curros inicia a segunda parte da estrofa I,
facendo referencia á radical orfandade de Rosalía. A forma adver-
bial tan achega un matiz absoluto na modulación de sola (E vina tan
sola), para de seguido situar á cantora na noite sin fin: esta imaxe
remítenos á morte, e o valor estético da perífrase permite incidir no
carácter escuro e eterno do tránsito. Asemade, é posible interpre-

tar a noite sin fin como un símbolo da entebrecida situación de
Galicia, que marxina a única luz guiadora que habita no seu seo
(isto é, a Rosalía, portadora dunha estrela).

A estrofa I conclúe cunha exclamación que presenta unha
especial importancia na hermenéutica do poema:

¡que inda recei pola probe da tola,
eu, que non teño quen rece por min!

A probe da tola é un sintagma que nos remite a uns versos
da propia Rosalía, pertencentes á súa obra En las orillas del Sar,
onde nun exercicio de autocompaixón irónica a poetisa expón a
súa singularidade soñadora:

Dicen que no hablan las plantas, ni las fuentes, ni los pájaros,
ni la onda con sus rumores, ni con el brillo los astros:
lo dicen, pero no es cierto, pues siempre cuando yo paso
de mi murmuran y exclaman: -Ahí va la loca soñando
con la eterna primavera de la vida y de los campos,
[...]
mas yo sigo soñando, pobre, incurable sonámbula.

Curros sintetiza os dous atributos (loca e pobre) en a probe
da tola, cunha ironía non exenta de amargura, e implora pola
incomprensión e desamparo da cantora, circunstancias das que o
poeta tamén participa, ferido polos avatares da súa propia vida (¡que
inda recei pola probe da tola, /eu, que non teño quen rece por min!).

Hai no canto de Curros un afán de emulación por parte do
poeta, que nos permite enxergar o lugar canónico que o autor con-
cede a Rosalía de Castro e ao que así mesmo el aspira. Pois non é
só que Curros tamén sinta a pegada da censura social, da soidade
e orfandade radical do eu, senón que a identificación con Rosalía
establécea ademais noutra orde máis sutil: na medida en que el, do
mesmo xeito que a cantora do Sar, se nos mostra como un soñador
desde o inicio do poema. Neste sentido tamén se pode explicar a
acumulación de verbos referidos á visión (mireina, vina, vin) que se
concentran nas tres primeiras partes do poema, aquelas que se

sitúan no ámbito do soño. Podemos dicir que mediante un xogo
de espellos o poeta soña unha figura soñadora e mostra a súa soli-
dariedade con ela, xustificando mediante esta referencia e asunción
do canon o valor da propia obra:

A Musa dos pobos
que vin pasar eu,
comesta dos lobos,
comesta morreu...

A estrofa II comeza con esta exaltación de Rosalía como
Musa dos pobos. Lembremos que na mitoloxía grega as musas apa-
recen como ninfas das augas que instrúen aos humanos nas artes
da poesía e da música, así que a identificación de Rosalía con elas
supón unha loanza da poetisa como deusa inspiradora, intérprete
e guía do pobo, anticipando deste xeito o significado comunitario
do que co tempo se había converter no mito rosaliano.

A figura esencial que percibe o vate celanovés na súa visión
perece víctima dos lobos, imaxe que contrasta coa anterior (Musa
dos pobos) pola negatividade que desprende. Os lobos son as forzas
escurantistas e os depredadores sociais que devoran e destrúen esa
luz guiadora, que porta e representa Rosalía, en medio da noite sin
fin da Galicia decimonónica. Trátase doutra encarnación –máis
cruel e activa– dos férridos e duros dos que se queixaban os piñei-
ros no coñecido texto pondaliano. 

Tras esta visión onírica, a segunda parte da estrofa II
supón unha nova alteración do estado de conciencia, pero esta vez
de forma inversa, de xeito que o poeta transita do seu soño á vixi-
lia, é dicir, sae do seu transo onírico, o que a nivel literario se
plasma con outro hipérbato, isto é, con outra alteración da orde
gramatical:

Os ósos son dela
que vades gardar.

Os verbos deixan as formas pretéritas (mireina, vina, recei,
vin, morreu) para instalarse no presente (son, vades), en conso-

nancia con ese retorno á consciencia. Por outra parte, se nos
núcleos anteriores Curros utilizaba unha primeira persoa, baixo a
forma dun eu lírico, agora modula esta voz mediante un apóstro-
fe dirixido aos que se dispoñen a enterrar á cantora de Galicia.

Inzando o valor estético e a capacidade suxestiva do
poema, Curros utiliza unha sinécdoque, os ósos, designando aque-
la parte do corpo que desde un punto de vista simbólico se rela-
ciona coas ideas do indestructible e do eterno. Neste sentido, a
sinécdoque pode considerarse como unha advertencia do poeta
verbo da condición de semente e a capacidade rexeneradora do
que se vai soterrar, ou máis exactamente gardar, ofrecendo este
verbo un matiz de protección, que se avén co culto a Rosalía e á
súa potencial pervivencia.

Finalmente, os dous derradeiros versos representan unha
admonición:

¡Ai, dos que levan na frente unha estrela!
¡Ai, dos que levan no bico un cantar! 

A terceira persoa do plural, precedida da aflicción inter-
xectiva Ai, supón unha advertencia acerca do escuro destino que
espera aos poetas que, portadores dos trazos rosalianos da estrela e
o cantar, asumen o compromiso coa súa terra; alén disto, resulta
evidente que esa terceira persoa plural tamén inclúe o “eu” do
poeta, co que incide, unha vez máis, no afán emulador que resoa
ao longo do canto.

Conforme esta interpretación, a composición “A Rosalía”,
de Curros Enríquez, concentra os mellores valores do seu estro
poético: a idea do “eu” como heroe tráxico e a forza emotiva do
romanticismo combínanse coa dimensión social, non realista, e
cunha pátina simbolista como medio de chegar ao inefable. Neste
último sentido, a composición do vate de Celanova participa da
concepción simbolista da poesía como producto intuitivo e her-
mético, fundado nos valores suxestivos da linguaxe. Afástase, polo
tanto, da tópica ira currosiana e inscríbese nas correntes estéticas
finiseculares de Europa que, como advertiu Méndez Ferrín a pro-

pósito de Pondal e Richard Cardwell no referente ao propio
Curros, ecoan nunha parte substancial das composicións destes
autores, os cales, xunto con Rosalía, se distancian do discurso poé-
tico predominante nas letras españolas. 

Non se debe esquecer nin deixar de lado a concepción de
Curros sobre a poesía ao servicio dunha idea; pero o celanovés
tamén teorizou sobre a poesía como catarse e anhelo –así aconte-
ce, por exemplo, na carta prólogo que escribiu para Soidades, de
Lugrís Freire–. Nesta vertente está o poema aquí comentado. Non
é o único, e o estudio sen prexuízos doutras composicións de
Curros propiciará o cumprimento da súa “Encomenda”, na que o
vate prega pola súa pervivencia literaria e apela aos futuros poetas,
concluíndo:

¡arpas que saudedes
da nosa patria a aurora

da iarpa acordaivos que fúnebre queda
na noite do olvido xemindo sin groria!

APÉNDICE

SOBRE A DATA DE COMPOSICIÓN DO POEMA “A ROSALÍA”,
DE MANUEL CURROS ENRÍQUEZ

Ramón Gutiérrez Izquierdo
Universidade de Vigo

Segundo noticia do primoxénito do poeta, Adelardo
Curros (Vid. Alberto Vilanova Rodríguez: Vida y obra de Manuel
Curros Enríquez, Buenos Aires: Galicia. Centro Gallego de Buenos
Aires, 1953, pp. 304 e 348 -nota n.º 215-), o poema “A Rosalía”,
producto dun momento de exaltación a raíz da morte da cantora,
foi lido polo propio Curros no enterro ao que acudiu, en Padrón,
segundo testemuño do médico de Rosalía, e tamén poeta, don
Manuel Carballido. Adelardo Curros Vázquez así o confirma na
edición das Obras Completas de seu pai, onde nunha anotación
persoal a esta poesía escribe: “El poeta refiérese a la excelsa
Rosalía de Castro de Murguía: esta sentida y hermosa composi-
ción la escribió su autor a raíz del fallecimiento de la inmortal
poetisa”. Conforme esta información, podemos datar o poema en
xullo de 1885.

Sen embargo, Francisco Rodríguez (A evolución ideolóxica
de M. Curros Enríquez. Vigo: A Nosa Terra, 19952ª, p. 88) e Elisardo
López Varela (A poesía galega de Manuel Curros Enríquez. Estudio,
edición, notas e apéndices, 2 vols., A Coruña: Deputación Provincial
da Coruña, 1998, p. 869) consideran que o poema debe datarse en
1891, o ano que apareceu publicado por vez primeira en La Patria
Gallega, uns días despois do traslado dos restos de Rosalía a San
Domingos de Bonaval. Francisco Rodríguez aduce “a súa adecua-
ción a este contexto (1891)” e Elisardo López precisa esta conside-
ración cunha lectura simplemente denotativa dos versos: “Os ósos
son dela / que vades gardar”.

A controversia non é difícil de resolver se concedemos
valor ao testemuño do fillo do poeta e ao do doutor Manuel
Carballido, recollido por Vilanova Rodríguez. Pero, como iso
semella non ser suficiente para os autores antes citados, achegamos

aquí un texto que pasou inadvertido e onde Manuel Murguía, nun
artigo dedicado a Curros, corrobora os outros testemuños:
“Qu’inda recey pol-a probe d’a tola /eu que non teño que rece por min!
exclamó dolorido al pie del sepulcro de aquella cuya obra fué su
preferida, porque como él se vió maltratada de la suerte, clavada
por el mismo dardo, sangrando por la misma herida” (Manuel
Murguía: “Dolora”, no Apéndice de Curros Enríquez. Obras escogi-
das, Madrid: Aguilar, 1956, p. 1085). Esta edición reproduce,
agrupados por xéneros, os textos que formaban os cinco volumes
das Obras Completas, recompiladas por Adelado Curros Vázquez e
publicadas en Madrid pola editorial Hernando, 1910-1912. Alí xa
se incluía no tomo V o texto de Manuel Murguía. 

Non sei se resulta superfluo incidir nas palabras de
Murguía. Tras citar os versos de Curros, o esposo de Rosalía de
Castro di: “exclamó dolorido”, e por máis que do uso do adxecti-
vo “dolorido” non poida tirarse de forma irrefutable un sentimen-
to próximo ao deceso da cantora, a localización “al pie del sepulcro
de aquella cuya obra fué su preferida”, non ofrece dúbidas.
Loxicamente, Murguía ten que se referir ao enterro no cemiterio de
Adina, pois sabemos que, cando á volta de Cuba en 1904, Curros
visita a tumba da poeta, xa en San Domingos de Bonaval, o cela-
novés le daquela o poema titulado “Na tumba de Rosalía”. Que non
quedase constancia na prensa da época da presencia do celanovés
en Padrón, ou dito doutro xeito, que se silenciase o nome de
Curros naquelas circunstancias, tal vez teña que ver con outros fac-
tores facilmente imaxinables para quen coñeza a biografía do autor
de Aires da miña terra.

